
ئایا دروسته‌ له‌ (مصلی) نوێژی هه‌ینی بكرێت

ئه‌م پرسیاره‌ ئاڕاسته‌ی ماڵپه‌ڕی ئیسلام هاوس كراوه‌ :

پرسیار : ئێمه‌ كۆمه‌ڵێك كه‌سین له‌ یه‌كێك له‌ كارگه‌كانی ووڵاتی به‌ریتانیا كار ده‌كه‌ین، هه‌ر له‌و كارگه‌یه‌دا ژورێكی گه‌وره‌مان دیاری كردووه‌، نوێژه‌كانی به‌كۆمه‌ڵ تێدا ئه‌نجام ده‌ده‌ین، به‌ڵام گرفتێكمان هه‌یه‌ ئه‌ویش ئه‌وه‌یه‌ هه‌ندێك له‌ هاوڕێكانمان ده‌ڵیین با هه‌ر لێره‌ش نوێژی هه‌ینی بكه‌ین، به‌ حوكمی ئه‌وه‌ی كه‌سێكی شاره‌زامان ده‌توانێت ووتارمان بۆ بدات، وئه‌مجا ئه‌و مزگه‌وتانه‌ش كه‌ نوێژی هه‌ینیان لێ ده‌كرێت كه‌مێك له‌ ئێمه‌وه‌ دووره‌، پرسیاره‌كه‌م ئه‌مه‌یه‌ ئایا دروسته‌ له‌و ژووره‌ی كه‌ نوێژی ڕۆژانه‌ی تێدا ئه‌نجام ده‌ده‌ین كۆ ببینه‌وه‌ بۆ نوێژی هه‌یینیش ؟

وه‌ڵام : سوپاس بۆ خوای گه‌وره‌ ومیهره‌بان، وه‌ درود و صه‌ڵات وسه‌لام له‌سه‌ر محمد المصطفی وئال وبه‌یت ویار ویاوه‌رانی هه‌تا هه‌تایه‌ .
یه‌كه‌م : به‌ نسبه‌ت ئه‌وه‌ی كه‌ ڕۆژانه‌ هه‌مووتان نوێژه‌كانتان له‌و ژووره‌ گه‌وره‌یه‌ به‌ كۆمه‌ڵ ئه‌نجام ده‌ده‌ن جێگای ده‌ستخۆشی لێكردنه‌ وكارێكی زۆر باش ئه‌كه‌ن، چونكه‌ نوێژی به‌كۆمه‌ڵ یه‌كێكه‌ له‌هۆكاره‌كانی پێكه‌وه‌ بوون و په‌رتوبڵاوه‌ نه‌كردن، به‌ ئاگابوون له‌یه‌كتری .

دووه‌م: به‌ڵام به‌ نسبه‌ت ئه‌وه‌ی كه‌ نوێژی هه‌ینی هه‌ر له‌هه‌مان جێگا بكه‌ن و یه‌كێك له‌خۆتان ووتارتان بۆ بدات، زانایانی ئیسلام ( ڕه‌حمه‌تی خوایان لێ بێت) ڕایان وایه‌ كه‌ ئه‌گه‌ر له‌به‌ر زه‌روره‌ت نه‌بێت دروست نییه‌ له‌شارێكدا چه‌ند جومعه‌یه‌ك بكرێت، ئه‌وه‌ش ئێوه‌ ده‌یكه‌ن هیچ زه‌روره‌تێكی تێدا نییه‌، چونكه‌ وه‌ك خۆتان ده‌ڵیین له‌چه‌ند مزگه‌وتێكی تری فه‌رمی نوێژی هه‌ینی ده‌كرێت، ئه‌وه‌ش كه‌ ئێوه‌ نوێژی تێدا ده‌كه‌ن مزگه‌وت نیه‌، به‌ڵكو (مصلی) یه‌، له‌به‌ر ئه‌وه‌ واجبه‌ له‌سه‌رتان هه‌رچه‌ند ئه‌و مزگه‌وتانه‌ش لێتانه‌وه‌ دووربن خۆتان بگه‌یه‌نن به‌ یه‌كێك له‌و مزگه‌وتانه ‌بۆ ئه‌نجامدانی نوێژی هه‌ینی، خوای گه‌وره‌ش بواری بۆ ڕه‌خساندوون كه‌ ده‌توانن به‌ پێ بێت یان به‌ ئۆتۆمبیل برۆن بۆ مزگه‌وت ونوێژه‌كه‌ی هه‌ینیتان بكه‌ن .

ئیمامی نه‌وه‌وی ( ڕه‌حمه‌تی خوای لێ بێت) فه‌رموویه‌تی : 

« قال الشافعي والأصحاب : إذا كان في البلد أربعون فصاعداً من أهل الكمال ، وجب الجمعة على كل من فيه ، وإن اتسعت خطة البلد فراسخ ، وسواء سمع النداء أم لا ، وهذا مجمع عليه » [ المجموع (4/353[  .

واتا : ئیمامی شافعی و هاوه‌ڵانی ووتویانه‌ : ئه‌گه‌ر هاتوو له‌ شارێكدا چل كه‌س و زیاتر هه‌بوون له‌ موسڵمانانی ته‌واو و ئه‌و كه‌سانه‌ی نوێژیان له‌سه‌ر فه‌رزه‌، ئه‌وا نوێژی هه‌ینیان له‌سه‌ر واجبه‌، ئه‌گه‌رچی ئه‌و شاره‌ به‌ ئه‌ندازه‌ی چه‌ند فه‌رسه‌خێكیش فراوان بێت، یان گوێیان له‌ بانگ بێت یاخود گوێشیان لی نه‌بێت، له‌سه‌ر ئه‌م حوكمه‌ش كۆده‌نگن .

كه‌وابوو برای به‌رێزم : پێویسته‌ له‌سه‌رتان هه‌رچۆنێكتان كردووه‌ بۆ ئه‌نجامدانی نوێژی هه‌ینی خۆتان بگه‌یه‌نن به‌ یه‌كێك له‌و مزگه‌وتانه‌ی كه‌ نوێژی هه‌ینیان تێدا ده‌كرێت، و به‌هیچ شێوه‌یه‌ك ته‌مه‌ڵی نه‌كه‌ن و ئامۆژگاری یه‌كتیریش بكه‌ن له‌سه‌ر چوون بۆ نوێژی هه‌ینی و دوور بكه‌ونه‌وه‌ له‌وه‌ی له‌و (مصلی) یه‌دا نوێژی هه‌ینی بكه‌ن، وه‌ ئه‌وه‌ش بزانن پێغه‌مبه‌ری خوا ( صلی الله علیه وسلم ) هه‌ڕه‌شه‌ی توندی كردووه‌ له‌و موسڵمانانه‌ی كه‌ به‌بێ هیچ عوزرێكی شه‌رعی نوێژی هه‌ینی ناكه‌ن، و له‌م باره‌یه‌وه‌ فه‌رموویه‌تی : « من ترك ثلاث جمع تهاونا بها طبع الله على قلبه » [ رواه أبو داود (1052) والترمذي (500) والنسائي (1269) وابن ماجه (1125) وصححه الألباني في صحيح أبي داود  [.
واتا : هه‌ركه‌سێك سێ جار نوێژی هه‌ینی به‌ ته‌مه‌ڵی ته‌رك بكات و ئه‌نجامی نه‌دات، ئه‌وا خوای گه‌وره‌ مۆر ده‌نێت به‌سه‌ر دڵیدا ..

په‌نا ده‌گرین به‌خوای گه‌وره‌ له‌وه‌ی مۆر بنێت به‌سه‌ر دڵه‌كانماندا.

خوای گه‌وره‌ش زاناتره‌ ..

